
Udaberriaren zain, udari begira 

Nahikoa izango da Sinn Feinek PSNI Ipar Irlandako Polizia Zerbitzua aurreko igandean onartu izana DUP Alderdi Unionista Demokratikoak errepublikanoekin batera erakundeetan parte hartzeko? Teorian, bai, hala behar luke. Izan ere, unionistek jarritako azken baldintza -errepublikanoek polizia zerbitzu berria onestea, hain zuzen- bete egin du Sinn Feinek. Ian Paisleyren DUP alderdiari gero eta aitzakia gutxiago geratzen zaizkio aukera horri muzin egiteko, baina unionistak oraindik ez daude elkarlanerako prest. Ez da erraza mendeetan izandako boterea partekatzea. 

Duela astebete Sinn Feinek eginiko batzarrak aho batez bozkatu zuen Ipar Irlandako Polizia Zerbitzua onartzearen alde. Sinn Feinek Irlanda osoko 2.000 ordezkari bildu zituen, eta haietatik %95ek egin zuen bat proposamenarekin. 

Erabaki latza izan zen, eta eztabaida sutsuak eragin zituen. Egon zen, ezezko botoaren aldekoen artean, borroka armatuari berriz ekitearen aldekorik; baita datorren hileko bozetara independente edo Continuity IRAren itzalean aurkezteko mehatxua egin zuenik ere. 

Baiezkoa emanez, jarri dioten azkeneko baldintza bete du Sinn Feinek. Errepublikanoek okupazio britainiarraren errepresio sinboloa onartu behar izan dute, komunitate protestantearen defentsan ibilitako indarra. Realpolitik. 

Erabaki latza izan da, une larrian hartua. Sinn Feinek batzar garrantzitsua egin baino egun batzuk lehenago RUC Ipar Irlandako Polizia zenak paramilitar loialistei lagundu ziela jakinarazi zuen Ipar Irlandako Poliziaren gaineko begirale Nuala O'Loanek. Loialistei hilketak eta delituak prestatzen laguntzeaz gain, RUCek oztopoak jarri zituen ikerketak egiteko. 

KONTU ARGIAK, ARE ARGIAGO. Txostena ez zen inolako ustekabea izan, denon ahotan dagoenaren baieztapen ofiziala baizik. Irlandan gauza jakina da RUCek eta paramilitarrek elkarrekin errepublikanoen kontra jardun dutela, elkar aditzea izan dela loialisten eta polizien artean. 

Kasualitatea hori guztia azaltzen duen txostena Sinn Feinek batzar garrantzitsua egin baino lehenago plazaratzea? Edonola ere, Sinn Feini ez zion lagunduko. Nola saldu ordezkari errepublikanoei polizia zerbitzu berrian parte hartzearen onurak, ofizialki baieztatu denean polizia horrek lehenago haien kontra jardun duela? Nola ahaztu hori guztia? 

Eztabaidak eztabaida, burua bihotzari nagusitu zitzaion Sinn Feineko ordezkarien bozketan. Boterea lortzeko azken pausoa eman behar zuten, eta halaxe egin zuten. 

Baina hori, antza, ez da nahikoa DUPentzat David Simpson diputatu unionistak atzo adierazi zuenez. Polizia onartzeko erabakia «Sinn Fein-IRAko kide batzuek hartu baitzuten soilik, eta delitu batzuetara mugatu baitzen». Hori dela eta, erabakia aurrerapausoa izan dela esan du, baina «aurrerapauso txikia». 

Ordezkari guztien %95 ez da nahikoa? Zeren zain dago Simpson? Zer eskatuko du orain DUPek Sinn Feini sinesgarritasun demokratikoa emateko? Zer nahi dute unionistek: Falls Road auzo errepublikanoko herritar guzti-guztiak kalera irtetea eta Polizia zahar eta berriko buru eta kideen aurrean belaunikatzea? Eta hori lortuko balu, zer umiliazio politiko exijituko luke DUPek gero? 

Unionistek diotena diotela, orain haiexek eman behar dute aurrerapausoa, eta Sinn Feinekin batera agintzeko prest daudela onartu. Haientzat ere erabaki latza izango da, baina hartu beharrekoa, prozesuak aurrera segituko badu. Baina prozesuak benetan aurrera segitzea nahi dute? Hortxe dago koska. 

SINN FEINEN AUKERA HISTORIKOA. Errepublikanoek sakrifizio handia egin dute. Diziplina handiz jokatu dute, kritika barruan eginez eta zatiketa saihetsiz. Aukera historikoa dute martxoaren 7n Stormonteko Legebiltzarrerako egingo diren bozen ondoren udaberrian agintean egoteko eta Ipar Irlandako erakundeetatik Irlanda batuaren alde lan egiteko, Gerry Adamsek adierazi duenez. 

Politikaren aldeko apustua egin du Sinn Feinek, etorkizuneko erronkei heltzeko. Ipar Irlandako Gobernuan sartzea lehen pausoa baino ez litzateke izango. Uda baino lehen, Irlandako Errepublikako hauteskundeak izango dira. Emaitza onak lortuz gero, Sinn Feinek giltza izan lezake, agian, Fianna Failekin -Bertie Ahern lehen ministroaren alderdia- koalizio gobernua osatzeko Dublinen. 

Beraz, egoera okertu ezean, 2007an bi gobernuetan sar litezke errepublikanoak. Aukera ezin hobea izango litzateke politika mugaz bi aldeetatik egiteko. Stormontetik prozesua, oztopoak oztopo, kudeatzeko eta zuzentzeko. Eta Dublindik indar posizio batetik begiratzeko eta, behar izanez gero, unionistak Londresen bidez presionatzeko. 

Aukera izanez gero, horixe nahi luke Sinn Feinek. Aukera izanez gero, horixe zapuztu nahi dute unionistek. 

